
La Mesa del Parlament, en la sessió tinguda el 18 de novembre de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei per a garantir els drets de lesbianes, gais, bisexuals, transgèneres i intersexuals i per a eradicar l’homofòbia, la bifòbia i la transfòbia, aprovada pel Ple del Parlament en la sessió del 2 d’octubre de 2014:
«Lei entà garantir es drets de lesbianes, gais, bisexuaus, transgenres e intersexuaus entà eradicar era omofòbia, era bifòbia e era transfòbia
Preambul
Er objectiu d’aguesta lei ei desvolopar e garantir es drets des lesbianes, gais, bisexuaus, transgenres e intersexuaus (LGBTI) e evitar es situacions de discriminacion e violéncia, entà assegurar qu’en Catalonha se pogue viuer era diversitat sexuau e afectiva en plea libertat.
Era Lei recuelh era demana istorica der arric teishut associatiu qu’a liderat pendent decades era reivindicacion des drets des lesbianes, gais, bisexuaus, transgenres e intersexuaus, qu’an artenhut enes darrèrs ans un reconeishement sociau e politic que se les auie negat, mès qu’encara ei luenh dera plea normalizacion.
Aguesta lei emplegue eth tèrme transgenre entà referir-se as persones que se senten deth sèxe contrari ath que se les a atribuït en nèisher segontes es sues caracteristiques biologiques e as persones que non s'identifiquen exactament ne damb un òme ne damb ua hemna segontes era concepcion tradicionau des genres, tot açò damb independéncia qu’aguestes persones s'agen sosmetut o non a ua intervencion quirurgica. Es persones transsexuaus, donc, demoren includides laguens dera denominacion de persones transgenre. En madeish sens, era transsexualitat demore includida laguens dera denominacion generica transidentitat, que designe era condicion o era qualitat de transgenre.
Eth nau marc juridic, autant autonomic, coma estatau o europèu, a hèt possible un cambi de vision sociau envèrs es lesbianes, gais, bisexuaus, transgenres e intersexuaus, en grana mesura peth trabalh contunhat de sensibilizacion, informacion e divulgacion d’entitats e de persones. D’ací gessen ua sèria de justificacions que hèn de besonh aguesta lei, damb era quau se preten arténher era construccion de naues referéncies de relacion basades ena egalitat e eth respècte.
Per çò que hè a Catalonha, er Estatut d’autonomia establís en article 40.2 un concèpte exprèssament ampli de família que concòrde damb es naui modèls familiars existenti ena societat catalana. Entre es diuèrsi modèls que nomente aguest article, i a es famílies constituïdes per persones LGBTI, qu’an artenhut en Catalonha un des reconeishements mès amplis respècte des sòns drets e des sues obligacions. Coerentament damb açò, er article 40.7 der Estatut establís que «es poders publics an de promòir era igualtat des diuèrses unions estables de parelha, en tot tier en compde es sues caracteristiques, damb independéncia dera orientacion sexuau des sòns membres» e que «era lei a de regular aguestes unions e d’autes formes de convivéncia e es sòns efèctes». En madeish sens, er article 40.8 establís que «es poders publics an de promòir era igualtat de totes es persones damb independéncia dera origina, era nacionalitat, eth sèxe, era raça, era religion, era condicion sociau o era orientacion sexuau, e tanben an de promòir era eradicacion deth racisme, der antisemitisme, dera xenofòbia, dera omofòbia e de quinsevolha auta expression qu’atempte contra era igualtat e era dignitat des persones».
Era Resolucion 242/III deth Parlament de Catalonha, deth 4 de deseme de 1991, sus era non-discriminacion des persones per rasons d’opcion sexuau, explicite eth supòrt as collectius e centres associatius que trabalhen en camp dera omosexualitat, e era Resolucion 243/VI deth Parlament de Catalonha defen era non-discriminacion per motiu d’opcion sexuau.
Cau tier en compde, tanben, era Lei 3/2005, deth 8 d’abriu, de modificacion dera Lei 9/1998 deth Còdi de família, dera Lei 10/1998, d’unions estables de parelha, e dera Lei 40/1991, deth Còdi de successions per causa de mòrt en dret civiu de Catalonha, en matèria d’adopcion e tutèla. Aguesta lei establís, essenciaument, era adopcion per part de persones omosexuaus.
Per çò que hè ar encastre der Estat, s’an portat a tèrme, en encastre juridic, ua sèria d’iniciatives legislatives, per miei des quines cau remercar: era Lei 13/2005, der 1 de junhsèga, pera que se modifique eth Còdi civiu en matèria de dret en contrèir matrimòni; era Lei 14/2006, deth 26 de mai, sus tecniques de reproduccion umana assistida; era Lei 3/2007, deth 15 de març, reguladora dera rectificacion registrau dera mencion relativa ath sèxe des persones; era Lei 62/2003, deth 30 de deseme, de mesures fiscaus, administratives e der orde sociau (articles 27 a 43); e era Lei organica 10/1995, deth 23 de noveme, deth Còdi penau.
Finalament, en encastre europèu s’an de nomentar es resolucions deth Parlament Europèu deth 8 de hereuèr de 1994, deth 18 de gèr de 2006 e deth 24 de mai de 2012, relatives ara egalitat de drets des lesbianes e gais e ara luta contra era discriminacion e era omofòbia; era Directiva 2000/78/CE, deth Conselh, relativa ar establiment d’un marc generau entara egalitat de tracte en lòc de trabalh e ena aucupacion; e er article 21 dera Carta de drets fondamentaus dera Union Europèa, a on se consagre, entre d’autes, era proïbicion de discriminacion per orientacion sexuau coma dret primari dera Union.
Se pòt afirmar, per tant, qu’era non-discriminacion per motius d’orientacion sexuau, identitat de genre o expression de genre, que pòt afectar diuèrsi encastres sensibles dera vida de quinsevolha persona, ja ei presenta en fòrça precèptes dera normativa vigenta. Aguesta lei de tematica especifica permeterà ampliar eth marc normatiu en encastre LGBTI e servirà entà arténher a redusir era discriminacion e fomentar valors d’egalitat, respècte e tolerància entre es ciutadans.
D’un aute costat, a compdar dera experiéncia des darrèrs ans d’un intens trabalh des diuèrses institucions deth Govèrn dera Generalitat ─des dera creacion, eth 28 de junh de 2005, deth Programa entath collectiu gai, lesbian e transsexuau, enquiara creacion, per miei deth Decrèt deth 26 de junh deth 2007, deth Conselh Nacionau des Lesbianes, Gais e Òmes e Hemnes Bisexuaus e Transsexuas, e tanben era creacion e metuda en foncionament per acòrd de Govèrn, eth 5 de seteme de 2006, deth Plan interdepartamentau entara non-discriminacion des persones omosexuaus e transsexuaus, actualizat per acòrd de Govèrn eth 9 d’octobre de 2012─, se pòt assegurar que damb aguesta lei s’artenherà eth compliment qu’eth Govèrn establís en relacion as politiques de non-discriminacion e egalitat e harà que Catalonha continue estant un país capdauantèr e exemplar per çò que hè ara elaboracion e aplicacion de politiques LGBTI.
Era evolucion en matèria de drets entàs persones LGBTI a estat motivada peth cambi de comprenença sociau respècte ad aguesta qüestion, se ben aguest cambi ei graduau e inegau. Aguesta lei vò regular un seguit d’aspèctes en qu’es estadistiques des darrèrs ans demòstren era convenença d’actuar respècte ad aguesta qüestion.
Tot e qu’era aportacion, era recompilacion e era sistematizacion de dades ei dificila perqué tot just ara comencen a aparéisher es prumèrs indicadors oficiaus, es estadistiques damb qué compdam dan indicis pro clars qu’era discriminacion per motiu d’orientacion sexuau, d’identitat de genre o d’expression de genre se continue produsint. Manquen dades e indicadors, mès tot pòrte a pensar qu’es cassi reaus son fòrça superiors as que mos mòstren es estadistiques. En aguest sens, un des objectius dera Lei ei promòir estudis que faciliten dades reaus dera situacion e regular era garantia estadistica ena recuelhuda de dades.
Un aute encastre que regule aguesta lei ei eth dera necessària formacion e sensibilizacion de quaussevolh professionau qu’en bèth moment dera sua carrèra se pogue auer d’enfrontar a un cas relacionat damb era discriminacion per rason d’orientacion sexuau, identitat de genre o expression de genre, e tanben eth déuer d’intervencion.
En encastre dera educacion s’an regulat qüestions entà qu’en tot eth sistèma educatiu, com ara enes contenguts des materiaus escolars, enes activitats esportives escolares e enes de léser infantil e jovenil, enes recorsi formatius o ena formacion de mairs e pairs, s’age en compde era diversitat afectiva e sexuau e s’evite quinsevolhe tipe de discriminacion, e tà que se dispòse de mesures de prevencion e actuacion contra er assetjament de qué poguen èster objècte es persones LGBTI en miei escolar.
En encastre dera cultura, eth léser e er espòrt s’an introdusit critèris d’accion positiva contra quinsevolhe tipe de discriminacion per rason d’orientacion sexuau, identitat de genre o expression de genre enes activitats esportives, ena produccion culturau e ena educacion non formau.
En tot atier ara importància des mieis de comunicacion ara ora d’apropar es desparières realitats sociaus ara poblacion, era Lei plantege recomanacions as mieis audiovisuaus entà qué non se permete era difusion de contenguts que poguen fomentar o justificar era omofòbia, a era bifòbia o era transfòbia.
En encastre dera salut, se regule era necessària sensibilizacion e prevencion per çò que hè ath VIH/SIDA e d’autes infeccions de transmission sexuau; er estudi, era recèrca e eth desvolopament de politiques sanitàries especifiques, e tanben es tractaments associadi ara transidentitat e ara intersexualitat o ar accès as tecniques de reproduccion assistida, entre d’autes mesures, entà que non i age cap tipe de discriminacion per rason d’orientacion sexuau, identitat de genre o expression de genre ena atencion sanitària.
Es servicis sociaus son un aute des encastres que regule aguesta lei, autant per çò que hè ar establiment de mesures de supòrt e de prevencion eficaces entà adolescents e joeni en situacion de vulnerabilitat e entà persones que poguen patir discriminacions multiples, en çò que hè ath foment deth respècte a lesbianes, gais, bisexuaus, transgenres e intersexuaus enes equipaments sociaus.
Era garantia reau e efectiva dera non-discriminacion e deth plen exercici des drets des persones LGBTI en matèria d’aucupacion e enes condicions de trabalh, e eth foment d’indicadors d’egalitat e era formacion especifica ena inspeccion laborau e ena prevencion de risqui laboraus tanben son reguladi per aguesta lei.
Aguesta lei tanben establís er includiment, enes èishi des politiques de cooperacion e solidaritat deth Govèrn, de projèctes de cooperacion que defenen e reconeishen es drets umans des persones LGBTI.
Per çò que hè ara realitat familiara, era norma preten garantir eth reconeishement dera eterogeneïtat deth hèt familiar, recuelhut ena legislacion civiu e administrativa de Catalonha, en egalitat de condicions e en toti es encastres.
Era Lei conten un apartat especific entàs persones transgenre e entàs persones intersexuaus, dada era mancança de drets qu’an patit istoricament.
D’auti aspèctes reguladi en aguest tèxte son eth dret ara egalitat de tracte, era tutèla judiciau e era legitimacion entara defensa deth dret ara egalitat, eth dret d’admission, eth dret a ua proteccion integrau, ara atencion e reparacion, era garantia institucionau, er establiment d’un servici integrau e eth regim d’infraccions e sancions.
Era metuda en marcha d’actuacions governamentaus innovadores e era avaloracion positiva des politiques LGBTI amiades a tèrme enquia aué en Catalonha hèn aguesta lei necessària entà assegurar qu’er auançament ena artenhuda des drets ei garantit e sigui perdurable, qu’empare e desvolope aqueres actuacions e qu’evite atau quaussevolh ombra d’inseguretat juridica.
Aguesta lei vò auançar, donc, en reconeishement des drets des lesbianes, gais, bisexuaus, transgenres e intersexuaus en tres sentits. En prumèr lòc, completant era legislacion sus es drets e libertats d’aguestes persones; en dusau lòc, entà garantir eth desvolopament basic des competéncies qu’a era Generalitat e que li an estat encomanades per miei des huelhes de rota qu’an marcat es plans de Govèrn; e, en tresau lòc, entà complir e complementar era legislacion existenta, er Estatut d’autonomia, era normativa estatau e era normativa europèa en matèria de drets e déuers des persones.
Títol preliminar. Disposicions generaUs
Article 1. Objècte
1. Aguesta lei a per objècte establir e regular es mieis e es mesures entà hèr efectiu eth dret ara egalitat e ara non-discriminacion per rason d’orientacion sexuau, d’identitat de genre o d’expression de genre, enes encastres, autant publics coma privats, en quini era Generalitat e es ens locaus an competéncies.
2. Es mesures qu’establís aguesta lei entà hèr efectiu eth dret des lesbianes, gais, bisexuaus, transgenres e intersexuaus (LGBTI) ara egalitat e ara non-discriminacion a qué hè referéncia er apartat 1 afècten: 
a) Toti es airaus dera vida sociau.
b) Totes es etapes dera vida.
c) Totes es contingéncies en decors dera vida, com ara quaussevolh cambi en estat civiu, era formacion d’ua família, era malautia, era incapacitacion, era privacion de libertat o era mòrt.
Article 2. Finalitat
Era finalitat d’aguesta lei ei establir es condicions pes quaus es drets des lesbianes, gais, bisexuaus, transgenres e intersexuaus, e des grops a on s’intègren, siguen reaus e efectius; facilitar-les era participacion e era representacion en toti es encastres dera vida sociau; e contribuir ara superacion des estereotips qu’afècten negativament ara percepcion sociau d’aguestes persones.
Article 3. Encastre d’aplicacion e garantia de compliment
1. Aguesta lei s’aplique, en encastre territoriau de Catalonha, a quaussevolh persona, fisica o juridica, de dret public o privat, independentament dera situacion administrativa o personau en qué se tròbe, sense prejudici d’aquerò qu’establissen era legislacion en matèria d’estrangeria, es tractats internacionaus aplicables e era auta legislacion vigenta.
2. Era Generalitat e es entitats locaus an de garantir eth compliment d’aguesta lei e promòir es condicions entà hèr-la pleament efectiva enes encastres competenciaus respectius.
Article 4. Definicions
As efèctes d’aquerò qu’establís aguesta lei, s’enten per: 
a) Discriminacion dirècta: situacion en qué se tròbe ua persona qu’ei, a estat o pòt èster tractada, per rason dera orientacion sexuau, era identitat de genre o era expression de genre, d’ua manèra mens favorabla qu’ua auta en ua situacion pariona.
b) Discriminacion indirècta: situacion ena quau ua disposicion, un critèri, ua interpretacion o ua practica pretesament neutres pòden ocasionar en lesbianes, gais, bisexuaus, transgenres o intersexuaus un desavantatge particular respècte de persones que no’n son.
c) Discriminacion per associacion: situacion ena quau ua persona ei objècte de discriminacion per orientacion sexuau, identitat de genre o expression de genre coma conseqüéncia dera sua relacion damb ua persona o un grop LGBTI.
d) Discriminacion per error: situacion ena quau ua persona o un grop de persones son objècte de discriminacion per orientacion sexuau, identitat de genre o expression de genre coma conseqüéncia d’ua apreciacion erronèa.
e) Discriminacion multipla: situacion ena quau ua persona lesbiana, gai, bisexuau, transgenre o intersexuau, peth hèt d’apertier a d’auti grops que tanben son objècte de discriminacion, patís formes agreujades e especifiques de discriminacion.
f) Orde de discriminar: quaussevolh instruccion qu’implique era discriminacion, dirècta o indirècta, per rason dera orientacion sexuau, era identitat de genre o era expression de genre.
g) Assetjament per rason dera orientacion sexuau, era identitat de genre o era expression de genre: quausevolh comportament basat ena orientacion sexuau, era identitat de genre o era expression de genre d’ua persona qu’age era finalitat o provòque er efècte d’atemptar contra era sua dignitat o era sua integritat fisica o psiquica o de crear-li un entorn intimidador, ostil, degradant, umiliant, ofensiu o molèst.
h) Repressalha discriminatòria: tracte advèrs o efècte negatiu que se produsís contra ua persona coma conseqüéncia dera presentacion d’un planh, ua reclamacion, ua denóncia, ua demanda o un recors, de quaussevolh tipe, destinat a evitar, diminuir o denonciar era discriminacion o er assetjament a qué ei sosmetuda o a estat sosmetuda.
i) Victimizacion segondària: mautractament addicionau exercit contra lesbianes, gais, bisexuaus, transgenres o intersexuaus que se tròben en bèra ua des suposicions de discriminacion, assetjament o represalha coma conseqüéncia dirècta o indirècta des deficits des intervencions portades a tèrme pes organismes responsables, e tanben pes actuacions de d’auti agents implicadi.
Article 5. Clausula generau antidiscriminatòria
1. Es administracions publiques de Catalonha e eth Sindic de Greuges an de velhar peth dret ara non-discriminacion damb independéncia dera orientacion sexuau, era identitat de genre o era expression de genre dera persona o deth grop familiar a qué pertanh.
2. Eth dret ara non-discriminacion a d’èster un principi informador der ordenament juridic catalan, dera actuacion administrativa e dera practica judiciau. Aguest dret vincule autant es poders publics coma es particulars.
Article 6. Principis orientadors dera actuacion des poders publics
D’acòrd damb es principis orientadors qu’inspiren aguesta lei, era actuacion des poders publics damb relacion as persones LGBTI a de: 
a) Protegir era integritat, era dignitat e era libertat de totes es persones, d’acòrd damb es drets fondamentaus e es drets umans universaus.
b) Dotar d’un caractèr integrau e transversau es mesures qu’adòpten en aguest encastre.
c) Garantir eth respècte dera pluralitat d’identitats per orientacion afectiva e sexuau.
d) Velhar entara sensibilizacion en aguest encastre, entara prevencion e era deteccion dera discriminacion, entara atencion as persones que ne patissen, entara recuperacion d’aguestes persones e entath garantiment deth sòn dret ara reparacion.
e) Emparar era participacion, era non-invisibilizacion e era representacion des persones LGBTI, e tanben era sua realitat e besonhs especifics, autant en encastre public com en privat.
f) Atier era diversitat de situacions de discriminacion enes quaus se pòden trobar es persones LGBTI, en tot tier en compde es interaccions dera omosexualitat, era bisexualitat, era transidentitat e era intersexualitat damb quaussevolh auta circonstància personau o sociau que pogue èster motiu de discriminacion.
g) Hèr efectiu eth reconeishement dera eterogeneïtat deth hèt familiar en dret catalan, autant public coma privat, ena practica judiciau e administrativa e en totes es actuacions dera Generalitat.
h) Assegurar era cooperacion interadministrativa.
i) Velhar pera formacion especializada e era deguda capacitacion des professionaus.
j) Promòir er estudi e era recèrca sus era diversitat afectiva e sexuau que servisquen entà eradicar era discriminacion e era violéncia envèrs es persones LGBTI.
k) Establir mesures de foment des entitats que trebalhen entà hèr efectius es drets e ena non-discriminacion des persones LGBTI.
l) Adequar es actuacions qu’amien a tèrme e es mesures qu’adòpten as besonhs especifics des petits municipis e deth mon rurau.

Títol I. Organizacion administrativa
Capitol I. Organ participatiu e consultiu permanent
Article 7. Eth Conselh Nacionau de Lesbianes, Gais, Bisexuaus, Transgenres e Intersexuaus
1. Se cree eth Conselh Nacionau de Lesbianes, Gais, Bisexuaus, Transgenres e Intersexuaus, coma un espaci de participacion ciutadana superior en matèria de drets e déuers des persones LGBTI e coma organ consultiu des administracions catalanes qu’incidissen en aguest encastre, sense prejudici des foncions e des competéncies de d’auti organs o entitats qu’era legislacion establisque. En aguest Conselh i an representacion es associacions que trebalhen principaument en favor des drets des persones LGBTI e persones e professionaus qu’agen subergessut peth sòn trabalh e experiéncia en aguest encastre.
2. Eth Conselh Nacionau de Lesbianes, Gais, Bisexuaus, Transgenres e Intersexuaus s’adscriu ath departament competent en matèria de non-discriminacion des persones LGBTI. Eth Conselh pòt recéber informacion sus era aplicacion d’aquerò qu’establís aguesta lei e formular proposicions de melhorament ena actuacion des servicis publics des administracions catalanes e dera rèsta d’encastres que son objècte d’aguesta lei e informar sus projèctes normatius e non normatius.
3. Eth Conselh Nacionau de Lesbianes, Gais, Bisexuaus, Transgenres e Intersexuaus a representacion enes organs de participacion governamentaus des encastres que son objècte d’aguesta lei qu’eth Govèrn establisque.
Capítol II. Execucion e coordinaciON des polItiques LGBTI
Article 8. Organ coordinador des politiques LGBTI
1. Eth Govèrn a de disposar d’un organ que coordine era execucion des politiques LGBTI des diuèrsi departaments dera Generalitat. Aguest organ s’a de dotar de mejans personaus e materiaus sufisents.
2. Eth Govèrn a de possar era planificacion d’actuacions administratives en cada encastre departamentau. Aguesta planificacion a d’includir era fixacion d’objectius, era programacion d’actuacions, era avaloracion des resultats artenhudi e era formulacion de proposicions de melhorament des politiques LGBTI.
3. Es departaments dera Generalitat an d’aplicar aguesta lei damb era collaboracion e era coordinacion d’aguest organ.
4. S’an d’establir, se cau, era collaboracion e era coordinacion oportunes entre er organ coordinador e eth Sindic de Grèuges, era Fiscalia e d’auti organismes qu’incidisquen en encastre dera non-discriminacion.
5. Er organ coordinador a d’informar periodicament ath Parlament e ath Conselh Nacionau de Lesbianes, Gais, Bisexuaus, Transgenres e Intersexuaus der impacte sociau d’aguesta lei.
Article 9. Servici d’atencion integrau
1. Er organ coordinador des politiques LGBTI a d’aufrir un servici d’atencion integrau entà atier as persones que patisquen, agen patit o siguen en risc de patir discriminacion o violéncia per rason dera orientacion sexuau, era identitat de genre o era expression de genre, damb era finalitat de dar responses adequades, agiles, propères e coordinades as besonhs d’aguestes persones.
2. As efèctes d’aquerò qu’establís er apartat 1, e damb er objectiu de garantir er accès des ciutadans ad aguest servici, s’a de procurar ua atencion permanenta damb personau qu’age formacion en matèria de conductes discriminatòries e en usatge eficaç e eficient des mejans electronics.
3. Es professionaus adscrits ad aguest servici an d’auer formacion relacionada damb es drets civius e en matèria de non-discriminacion.
Títol II. Politiques publiques entà promòir era egalitat efectiva des persones LGBTI
Capítol I. Professionaus qu’actuen en encastres sensibles
Article 10. Formacion e sensibilizacion
1. Es administracions publiques de Catalonha an de garantir era formacion e era sensibilizacion adequada des professionaus que hèn trabalhs de prevencion, deteccion, atencion, assisténcia e recuperacion enes encastres dera salut, dera educacion, deth mon laborau, des servicis sociaus, dera justícia e des còssi de seguretat, der espórt e deth léser, e dera comunicacion.
2. S’a de possar era formacion deth personau, autant foncionari coma laborau, non transferit de d’autes administracions publiques, per miei de convènis de collaboracion o d’auti esturments.
Article 11. Déuer d’intervencion
1. Es professionaus as quini hè referéncia er article 10, s’an coneishement d’ua situacion de risc o an ua sospita fondamentada de discriminacion o violéncia per rason d’orientacion sexuau, identitat de genre o expression de genre, an eth déuer de comunicà’c as còssi e fòrces de seguretat e ar organ competent.
2. As efèctes d’aquerò qu’establís er apartat 1, s’a d’elaborar un protocòl especific d’actuacion.
Capítol II. Sectors d’intervencion
Article 12. Educacion
1. As efèctes d’aguesta lei, s’enten per coeducacion era accion educativa que posse era egalitat reau d’oportunitats e era eliminacion de quaussevolh sòrta de discriminacion per rason d’orientacion sexuau, identitat de genre o expression de genre.
2. D’acòrd damb aguest principi de coeducacion, s’a de velhar entà qu’era diversitat sexuau e afectiva, era identitat de genre e es diferenti modèls de família siguen respectats enes desparièrs encastres educatius.
3. Eth principi de coeducacion s’a d’incorporar as plans d’accion tutoriau e as plans e reglaments de convivéncia des centres educatius.
4. Es contenguts des materiaus escolars, educatius e formatius, en quaussevolh format, e eth lenguatge que s’i emplegue an d’auer en compde era diversitat per çò que hè ara orientacion sexuau, ara identitat de genre e ara expression de genre e evitar quaussevolh sòrta de discriminacion per aguest motiu.
5. Eth respècte ara diversitat per çò que hè ara orientacion sexuau, ara identitat de genre o ara expression de genre e as principis d’aguesta lei a d’èster efectiu en tot eth sistèma educatiu, enes centres e entitats de formacion, ena educacion d’adults, ena formacion de mairs e pairs, enes activitats esportives escolares e enes activitats de léser infantil e jovenil.
6. S’a de velhar pera conscienciacion e era prevencion dera violéncia per rason d’orientacion sexuau, identitat de genre o expression de genre e aufrir mecanismes as centres entà que detecten situacions de discriminacion o excludiment de quaussevolh persona pes nomentades rasons. En aguest sens, s’a de promòir eth desplegament efectiu de plans de convivéncia damb un enfasi especiau enes mesures de prevencion e d’actuacion contra er assetjament de qué pòden èster objècte es persones LGBTI en miei escolar.
7. Era Administracion dera Generalitat, per miei deth departament competent en matèria d’educacion, a de garantir eth desplegament d’aquerò qu’establís aguest article e a de velhar entà qu’es escòles, es instituts e es auti centres educatius constituïssen un entorn amable entara diversitat sexuau e afectiva a on es alumnes e es professors poguen víuer d’ua manera naturau era sua orientacion sexuau, identitat de genre o expression de genre, e se contribuïsque atau ara creacion de modèls positius entara comunitat educativa.
Article 13. Universitats
1. Es principis de non-discriminacion e de respècte ara orientacion sexuau, ara identitat de genre o ara expression de genre son aplicables en encastre universitari.
2. Era Generalitat e es universitats de Catalonha, en tot respectar era libertat de cadièra e era autonomia universitària, an de promòir amassa mesures de proteccion, de supòrt e de recèrca entara visibilitat des persones LGBTI e eth desvolopament de mesures entara non-discriminacion e sensibilizacion en entorn universitari. Damb aguesta finalitat, an d’elaborar un protocòl de non-discriminacion per rason d’orientacion sexuau, identitat de genre o expression de genre.
Article 14. Cultura, léser e espòrt
1. Es administracions publiques de Catalonha an de velhar tara incorporacion d’activitats entara non-discriminacion per rasons d’orientacion sexuau, identitat de genre o expression de genre enes encastres dera cultura, eth léser e er espòrt següenti: 
a) Concorsi culturaus e eveniments esportius.
b) Projèctes restacadi damb era recuperacion dera memòria istorica.
c) Espectacles e produccions culturaus infantils e jovenils.
d) Recorsi didactics e hons documentaus ena educacion non formau.
2. Es administracions publiques de Catalonha an de garantir: 
a) Era promocion e difusion des bones practiques des associacions e es empreses d’educacion en léser e des entitats joveniles damb relacion as principis d’aguesta lei.
b) Amassa damb es federacions esportives, era liura participacion des persones LGBTI enes competicions e eth tracte corrècte d’aguestes persones enes installacions esportives.
c) Era ampliacion des foncions der Observatòri Catalan der Espòrt per çò que hè as accions contra era violéncia e era discriminacion en encastre esportiu, e era recuelhuda des bones practiques de sensibilizacion des clubs, es agropacions e es federacions esportives.
d) Er accès a bibliografia especifica sus era tematica LGBTI.
e) Era adopcion des mesures pertinentes en foncion dera competéncia en matèria d’espectacles e activitats recreatives entà evitar que se poguen cométer actes omofobics, bifobics o transfobics.
Article 15. Mieis de comunicacion
Eth Conselh der Audiovisuau de Catalonha, damb relacion as mieis de comunicacion, a de: 
a) Velhar entà qu’eth còdi deontologic des mieis de comunicacion non vulnère es principis d’aguesta lei per çò que hè ath respècte ara orientacion sexuau, ara identitat de genre, ara expression de genre e as diuèrses expressions afectives.
b) Establir recomanacions sus es usatges lingüistics e eth tractament e usatge des imatges damb relacion ara omosexualitat, ara bisexualitat, ara transidentitat e ara intersexualitat.
c) Velhar entà qu’es contenguts des mieis de comunicacion e era publicitat que s’i emeten siguen respectuosi damb es persones LGBTI.
d) Velhar entà qu’es mieis de comunicacion tracten damb normalitat era diversitat d’opcions afectives e sexuaus, de modèls diuèrsi de família e d’identitat o expression de genre, de manèra que s’afavorisque era visibilitat de referents positius.
e) Velhar entà qu’es mieis de comunicacion mòstren ena programacion era diversitat per çò que hè ara orientacion sexuau, ara identitat de genre e ara expression de genre e per çò que hè as modèls de família.
f) Hèr un seguiment des informacions qu’auferisquen un tractament contrari ara diversitat sexuau, ara identitat de genre o ara expression de genre e hèr-ne un recuelh periodic. Er informe que’n resulte s’a de liurar ath Sindic de Grèuges, ath Parlament de Catalonha e ath Conselh Nacionau de Lesbianes, Gais, Bisexuaus, Transgenres e Intersexuaus.
Article 16. Salut
1. Eth sistèma sanitari de Catalonha a d’incorporar era perspectiva de genre e a de tier en compde es besonhs especifics des persones LGBTI, damb era finalitat de garantir-les eth dret a recéber era atencion sanitària e a gaudir des servicis de salut en condicions objectives d’egalitat.
2. Eth sistèma sanitari de Catalonha a de garantir, per miei de protocòls d’actuacion especifics, qu’es membres de parelhes estables, damb independéncia dera sua orientacion sexuau o identitat de genre, agen es madeishi drets qu’era normativa sectoriau sanitària reconeish as consòrts o familiars mès propèrs. Per çò que hè ath consentiment per substitucion, eth convivent en parelha establa a, respècte der aute membre dera parelha, era consideracion de familiar mès propèr.
3. Es administracions publiques de Catalonha, enes línies d’actuacion relatives ara salut e ath sistèma sanitari, an de: 
a) Velhar entà qu’era politica sanitària sigue respectuosa damb es persones LGBTI e non tracte dirèctament o indirèctament era condicion d’aguestes persones, especiaument transgenres e intersexuaus, coma ua patologia.
b) Elaborar politiques de salut publica que velhen peth dret ara salut des persones LGBTI, damb era adaptacion des protocòls establidi, s’escatz.
c) Establir estratègies especifiques entà afrontar es problèmes de salut especifics des persones LGBTI e enfortir era susvelhança epidemiologica sensibla as diuèrses situacions de salut e de malautia d’aguestes persones, damb respècte, en quaussevolh cas, peth dret ara intimitat des afectadi.
d) Crear mecanismes de participacion des persones, es entitats e es associacions LGBTI enes politiques relatives ara salut sexuau.
e) Garantir er estudi, era recèrca e eth desvolopament de politiques sanitàries especifiques entàs persones LGBTI.
f) Promòir entre es diuèrsi estaments des institucions sanitàries er establiment de practiques sanitàries o teràpies psicologiques licites e respectuoses, e en cap de cas aversives, per çò que hè ara orientacion sexuau, era identitat de genre e era expression de genre.
g) Reconéisher eth dret d’accès as metòdes preventius que garantissen practiques sexuaus mès segures e eviten es infeccions de transmission sexuau e eth tractament consegüent, e fomentar er us d’aguesti metòdes.
h) Reconéisher eth dret ara prevencion, ara deteccion eficaça e ath tractament integrau d’acòrd damb era cartèra de servicis vigenta, en tot tier en compde era sua revision en foncion des auançaments scientifics. Amiar a tèrme activitats periodiques de promocion dera salut, de prevencion dera malautia e de sensibilizacion e de supòrt comunitari damb relacion as infeccions de transmission sexuau, autant entàs òmes coma entàs hemnes.
i) Incorporar ath sistèma sanitari era atencion integrau tàs persones transgenre e tàs persones intersexuaus, d’acòrd damb era cartèra de servicis vigenta, en tot tier en compde era sua revision segontes es auançaments scientifics, e definint es critèris d’accès autant tath tractament ormonau com entara intervencion quirurgica. S’a de tier en compde era volontat dera persona afectada ena presa de decisions, tostemp qu’era sua vida non sigue en perilh o es condicions de salut non se poguen veir greujades, d’acòrd damb era normativa vigenta. Per çò que hè as menors, s’a de tier especiaument en compde, ath delà, eth sòn dret ath liure desvolopament dera personalitat e era sua capacitat e maduresa entà préner decisions.
j) Establir es mecanismes de besonh entà qu’era documentacion administrativa e es formularis medics s’adeqüen ara eterogeneïtat deth hèt familiar e as circonstàncies des persones LGBTI. 
k) Garantir as hemnes lesbianes era egalitat d’accès as tecniques de reproduccion assistida.
Article 17. Accion sociau
1. Es administracions publiques de Catalonha an de méter especiau suenh en supòrt d’adolescents e joeni LGBTI que siguen en situacion de vulnerabilitat o isolament sociau e an de trabalhar ena prevencion de situacions que poguen atemptar contra era vida o era salut d’aguestes persones per causes derivades dera sua condicion personau.
2. Era Administracion dera Generalitat a de possar mesures e actuacions de supòrt entà adolescents e joeni LGBTI qu’agen estat expulsadi dera demorança familiara o se n’agen anat volontàriament a causa de situacions de mautractament e pression psicologica.
3. S’an d’establir mesures de prevencion entàs persones LGBTI que poguen patir discriminacion multiple, damb er objectiu d’evitar situacions de discriminacion, risc d’excludiment sociau e vulnerabilitat.
4. Es servicis sociaus, e especificament es residéncies entara gent grana, autant publiques coma privades, an de velhar entà que non se produsisquen situacions de discriminacion des persones LGBTI, autant se viuen soletes coma se viuen en parelha. S’a de fomentar eth respècte ara diversitat per çò que hè ara orientacion sexuau, ara identitat de genre o ara expression de genre entre es usatgèrs des servicis sociaus.
5. Enes residéncies o d’auti equipaments a on se diferéncien es espacis per sèxes, s’a de velhar entà qu’era persona transgenre pogue hèr usatge des espacis assignadi ath genre sentit.
Article 18. Orde public e privacion de libertat
En encastre der orde public e dera privacion de libertat, eth Govèrn a de:
a) Establir es mesures pertinentes entà garantir un tracte e ua estada adequats des persones LGBTI enes dependéncies policiaus.
b) Establir normes d’identificacion e escorcolh entà persones transgenre d’acòrd damb era identitat sentida.
c) Perméter e facilitar as detengudi e as intèrns transgenre, autant per part dera autoritat policiau coma per part dera autoritat penitenciària, era continuïtat de quaussevolh tractament medic o ormonau que seguisquen.
d) Garantir qu’es intèrns transgenre enes centres penitenciaris receben un tracte e agen ues condicions de vida que corresponguen ath genre damb eth quau s’identifiquen.
e) Garantir qu’ena formacion iniciau e continuada deth personau de seguretat, coma son policies locaus, Còs de Mossos d’Esquadra e personau penitenciari, entre d’auti, se tracte era diversitat per çò que hè ara orientacion sexuau, ara identitat de genre o ara expression de genre, e tanben era normativa civila, administrativa e penau protectora des persones LGBTI.
f) Aplicar un protocòl entà tractar intègrament e adequadament es victimes d’agressions per rason d’orientacion sexuau, identitat de genre o expression de genre.
g) Promòir era denóncia per part des victimes de violéncia per orientacion sexuau, identitat de genre o expression de genre.
Article 19. Participacion e solidaritat
1. Enes èishi des politiques de cooperacion e foment dera patz e des drets umans que pòrte a tèrme era Generalitat a favor deth desvolopament, s’a de promòir era luta pes drets des persones LGBTI e s’an de possar projèctes de cooperacion que defensen e reconeishen es drets umans d’aguestes persones en païsi a on patissen persecucion o discriminacion o aguesti drets non les son reconeishudi.
2. S’an de possar es actuacions següentes: 
a) Introdusir era diversitat per çò que hè ara orientacion sexuau, ara identitat de genre o ara expression de genre com ua airau mès de trabalh en encastre dera immigracion. Dar supòrt as persones qu’an patit persecucion o represalhes enes sòns païsi d’origina per rason d’orientacion sexuau, identitat de genre o expression de genre.
b) Establir ua comunicacion establa damb eth conjunt de representants des credences religioses que conviuen en Catalonha.
Capítol III. Mercat de trabalh
Article 20. Integracion deth dret ara egalitat de tracte e oportunitats des persones LGBTI
1. Eth departament competent en matèria de trabalh a de tier en compde, enes sues politiques, eth dret des persones a non èster discriminades per rason d’orientacion sexuau, identitat de genre o expression de genre.
2. Es empreses an de respectar era egalitat de tracte e d’oportunitats des persones LGBTI. Per aguesta rason, an d’adoptar mesures adreçades a evitar quaussevolh tipe de discriminacion laborau. Aguestes mesures an d’èster objècte de negociacion e, se cau, s’an d’acordar damb es representants legaus des trebalhadors.
3. Eth Govèrn a de possar era adopcion volontària de plans d’egalitat e non-discriminacion, per miei des mesures de foment pertinentes, especiaument adreçades as petites e mejanes empreses, qu’an d’includir eth supòrt tecnic de besonh.
Article 21. Mesures e actuacions entara aucupacion
Eth departament competent en matèria de trabalh a de:
a) Garantir d’ua manèra reau e efectiva, per miei dera Inspeccion de Trabalh, era non-discriminacion per rason d’orientacion sexuau, identitat de genre o expression de genre e eth plen exercici des drets des persones LGBTI, en matèria de contractacion e de condicions de trabalh e aucupacion, ath personau dera Administracion dera Generalitat, autant foncionari coma laborau.
b) Possar actuacions e mesures de difusion e sensibilizacion que garantisquen era egalitat d’oportunitats e era non-discriminacion enes empreses, com ara: 
1r. Adaptar e melhorar era capacitat de responsa des servicis d’insercion laborau publics.
2n. Incorporar as naues convocatòries de subvencion critèris d’egalitat d’oportunitats.
3r. Incentivar es fòrces sindicaus e empresariaus a hèr campanhes divulgatives.
4t. Promòir enes espacis de dialòg sociau er impuls de mesures inclusives e clausules antidiscriminatòries.
5è. Possar era adopcion enes empreses de còdis de conducta e de protocòls d’actuacion pera egalitat d’oportunitats e era non-discriminacion des persones LGBTI.
c) Fomentar era implantacion progressiva d’indicadors d’egalitat qu’agen en compde era realitat des persones LGBTI en sector public e en sector privat e d’un distintiu entà reconéisher as empreses que subergesquen pera aplicacion de politiques d’egalitat e non-discriminacion.
d) Desplegar estratègies entara insercion laborau des persones transgenre.
e) Possar naues formes d’organizacion e gestion deth temps de trabalh enes empreses e desvolopar mesures e actuacions adreçades ath conjunt deth teishut productiu catalan que faciliten era conciliacion dera vida laborau, personau e familiar d’acòrd damb era eterogeneïtat deth hèt familiar.
f) Promòir era formacion especifica deth personau responsable dera inspeccion de trabalh e dera prevencion de risqui laboraus, autant en sector public coma en privat, en contenguts relacionadi damb es discriminacions que pòden patir es persones LGBTI e en coneishement dera diversitat per çò que hè ara orientacion sexuau, ara identitat de genre e ara expression de genre.
g) Instar as responsables dera inspeccion de trabalh a informar as organs competenti des cassi de discriminacion per rason d’orientacion sexuau, identitat de genre o expression de genre que s’agen produsit, que se produsisquen o i age risc que se poguen produsir en encastre laborau.
h) Possar espacis de participacion e interlocucion e promòir campanhes divulgatives especifiques en collaboracion damb es associacions LGBTI e es agents sociaus corresponenti.
Capítol IV. Famílies
Article 22. Es famílies LGBTI
1. Es famílies gaudissen dera proteccion juridica que determine era lei, qu’empare sense discriminacion es relacions familiares derivades deth matrimòni, era convivéncia en parelha establa e es famílies formades per un progenitor damb es sòns descendents.
2. S’a de garantir, d’acòrd damb era normativa vigenta, qu’ena avaloracion dera idoneïtat enes procèssi d’adopcion non i age discriminacion per rason d’orientacion sexuau, identitat de genre o expression de genre. Eth procès d’estudi e avaloracion dera idoneïtat a d’èster formador, transparent, contradictòri e informador, d’acòrd damb era eterogeneïtat deth hèt familiar.
3. Es organs competents dera Generalitat en matèria de família e egalitat, e tanben es govèrns locaus, pòden establir programes d’informacion adreçadi as famílies damb er objectiu de divulgar es diuèrses realitats afectives e de genre e combàter era discriminacion per rason d’orientacion sexuau, identitat de genre o expression de genre. S’a d’incidir particularament ena informacion e promocion dera egalitat de tracte des persones LGBTI mès vulnerables per rason deth genre e per rason dera edat, coma es adolescents, es joeni e es persones granes, entà garantir eth gaudiment totau des sòns drets e eth liure desvolopament dera sua personalitat en encastre familiar.
4. Eth servici d’atencion integrau a qué hè referéncia er article 9, en coordinacion damb es govèrns locaus, a d’atier as victimes de discriminacion en encastre familiar e dar-les supòrt, especiaument enes cassi de violéncia masclista o enes cassi a on se tròben implicadi es grops LGBTI.
5. En cas de mòrt d’un membre d’ua parelha establa, er aute membre dera parelha a de poder préner part, enes madeishes condicions qu’en cas de matrimòni, enes tramits e es gestions relatius ara identificacion e disposicion deth cadavre, er enterrament, era recepcion d’objèctes personaus o quaussevolh aute tramit o gestion que siguen de besonh.
6. Es administracions publiques de Catalonha an d’establir es mecanismes de besonh entà qu’era documentacion administrativa s’adeqüe as relacions afectives des persones LGBTI e ara eterogeneïtat deth hèt familiar.
Títol III. Transidentitat e intersexualitat
Article 23. Persones transgenre e persones intersexuaus
1. En encastre des administracions publiques de Catalonha, especiaument en encastre educatiu e universitari, s’an d’establir per reglament es condicions entà qu’es persones transgenre e es persones intersexuaus siguen tractades e nomentades d’acòrd damb eth nòm deth genre damb qué s’identifiquen, encara que siguen menores d’edat.
2. Es administracions publiques de Catalonha an de velhar, en quaussevolh des sòns procediments, peth respècte ara confidencialitat des dades relatives ara identitat de genre des persones beneficiàries d’aguesta lei. 
3. S’a de garantir, en quaussevolh cas, eth dret ara consulta e ara informacion especifica entà persones transgenre e entà persones intersexuaus en encastres com er accès ath mercat de trabalh, es tractaments ormonaus e es intervencions quirurgiques o era salut sexuau e reproductiva.
4. Es persones transgenre e es persones intersexuaus s’an de poder acuélher ad açò qu’establís aguesta lei sense que calgue cap diagnostic de disfòria de genre ne cap tractament medic.
Títol IV. Mecanismes ENTÀ garantir eTH dret aRa EGALITAT 
Capítol I. Disposicions generaus
Article 24. Tutèla judiciau e administrativa deth dret ara egalitat des persones LGBTI
Era tutèla judiciau e administrativa dauant des violacions deth dret ara egalitat des persones LGBTI a de compréner, segontes eth cas, era adopcion de totes es mesures de besonh adreçades ath cessament immediat dera discriminacion, era adopcion de mesures cautelares, era prevencion de violacions imminentes o ulteriores, era indemnizacion des maus e damatges causadi e eth restabliment dera persona perjudicada en plen exercici deth sòn dret. Se presumís era existéncia de mau morau s’era discriminacion demore acreditada; eth mau s’a d’avalorar en tot atier es circonstàncies deth cas e era gravetat dera lesion efectivament produsida.
Article 25. Legitimacion entara defensa deth dret ara egalitat des persones LGBTI
1. An era consideracion d’interessadi enes procediments administratius enes que calgue prononciar-se respècte d’ua situacion de discriminacion, e tostemp damb era autorizacion dera persona o persones afectades, es entitats, associacions e organizacions legaument constituïdes qu’agen entre es sues finalitats era defensa e era promocion des drets umans. An era madeisha consideracion es sindicats, es associacions professionaus e es organizacions de consumidors e usatgèrs.
2. D’acòrd damb es tèmes establidi pes leis processaus, es entitats, es associacions, es organizacions e es sindicats a quini hè referéncia er apartat 1 son legitimats entà defensar es drets e es interèssi des afiliats o associats qu’ac volguen atau en procèssi judiciaus civius, contenciosi administratius e sociaus.
Capítol II. Dret d’admission
Article 26. Dret d’admission
1. Er exercici deth dret d’admission non pòt comportar en cap cas discriminacion per rason d’orientacion sexuau, identitat de genre o expression de genre.
2. Era proïbicion de discriminacion artenh autant as condicions d’accès com ara permanéncia enes establiments, e er usatge e eth gaudiment des servicis que s’i balhen. Es critèris e es limitacions des condicions, autant d’accès coma de permanéncia, an d’èster exposadi mejançant pannèus visibles collocadi enes lòcs d’accès e per d’auti mieis que se determinen per reglament.
3. Es titulars des establiments e espacis dubèrts ath public e es organizadors d’espectacles e activitats recreatives son obligadi a empedir-i er accès o a expulsar-ne es persones següentes, damb era ajuda, se cau, dera fòrça publica: 
a) Es persones que violenten de paraula o de hèt a d’autes persones per rason d’orientacion sexuau, d’identitat de genre o d’expression de genre.
b) Es persones que pòrten e exibissen publicament simbèus, indumentària o objèctes qu’inciten ara violéncia, ara discriminacion o ara omofòbia, era bifòbia o era transfòbia.
Capítol III. Dret aRA atencion e aRa reparaciON
Article 27. Dret a ua proteccion integrau, reau e efectiva
Es administracions publiques de Catalonha an de garantir as persones LGBTI que patissen o se tròben en risc de patir quaussevoh tipe de violéncia o discriminacion eth dret a recéber de manèra immediata ua proteccion integrau, reau e efectiva.
Article 28. Contravencion dera lei en encastre contractuau
Son nulles de plen dret es disposicions, es actes o es clausules des negòcis juridics que constituïssen o causen discriminacion per rason d’orientacion sexuau, identitat de genre o expression de genre, e pòden dar lòc a responsabilitats d’acòrd damb çò qu’establís era legislacion vigenta.
Article 29. Dret ara atencion e ara assisténcia juridica
Es administracions publiques de Catalonha an d’establir es mecanismes de besonh entà garantir qu’es persones LGBTI agen dret a recéber tota era informacion e assisténcia jurídica especializada relacionada damb era discriminacion e es diuèrsi tipes de violéncies exercides contra aguestes persones.
Article 30. Inversion dera carga dera pròva
1. D’acòrd damb çò qu’establissen es leis processaus e reguladores des procediments administratius, quan era part actora o er interessat allèguen discriminacion per rason d’orientacion sexuau, identitat de genre o expression de genre e n’apòrten indicis fondamentats, correspon ara part demandada, o a qui s’impute era situacion discriminatòria, era aportacion d’ua justificacion objectiva e rasonabla, sufisentament provada, des mesures adoptades e dera sua proporcionalitat.
2. Es hèts o es indicis pes quaus se pòt supausar era existéncia de discriminacion per rason d’orientacion sexuau, identitat de genre o expression de genre pòden èster provadi per quaussevolh pròva admetuda en dret, sense prejudici des procediments que se tramiten e des mesures adoptades ara empara des normes d’organizacion, convivéncia o disciplina des institucions e des servicis publics. Tanben se pòden tier en compde pròves estadistiques e tèsts de situacion. S’an d’establir per reglament es condicions e garanties aplicables.
3. Er organ administratiu o sancionador, d’ofici o a instància de part, pòt sollicitar informes o dictamens as organs competents en matèria d’egalitat.
4. Çò qu’establís er apartat 1 non ei aplicable as procediments penaus ne as procediments administratius sancionadors.
Capítol IV. REgim d’infraccions e sancions
Article 31. Concèpte d’infraccion
1. Son infraccions administratives en encastre des drets des persones LGBTI es accions o omissions tipificades per aguesta lei e compreses laguens der encastre materiau de competéncia dera Generalitat o des entitats locaus de Catalonha, tostemp que non constituïsquen fauta o delicte.
2. Non se considère discriminacion era diferéncia de tracte basada en quaqu’ua des causes establides per aguesta lei derivada d’ua disposicion, ua conducta, un acte, un critèri o ua practica que se pogue justificar objectivament per ua finalitat legitima e coma mejan adequat, necessari e proporcionat entà artenher-la.
3. Quaussevolh discriminacion per orientacion sexuau, identitat de genre o expression de genre qu’age lòc en encastre laborau, autant ena seleccion o era promocion de personau coma en desvolopament des tasques, includit er assetjament, constituís ua infraccion e a d’èster objècte d’investigacion e, s’escatz, de sancion, d’acòrd damb eth procediment e era tipificacion establidi pera legislacion laborau.
Article 32. Concurréncia damb er orde jurisdiccionau penau
1. Non se pòden sancionar es hèts que ja agen estat sancionadi penaument o administrativament, enes supausats en quini se contemple identitat de subjècte, hèts e fondament.
2. Enes cassi enes qu’er organ administratiu considère qu’es infraccions pòden èster constitutives de delicte o fauta, ac a de comunicar ath Ministèri Fiscau o ar organ judiciau competent e suspéner eth procediment sancionador enquia qu’era autoritat judiciau non dicte senténcia fèrma o resolucion qu’acabe eth procediment, o enquia qu’eth Ministèri Fiscau non comunique era improcedéncia d’iniciar o de continuar es actuacions. Enes cassi en quini non s’estime era existéncia de delicte o fauta penau, er organ administratiu a de continuar eth procediment sancionador e considerar provadi es hèts que n’agen estat en sedença judiciau.
Article 33. Procediment
1. Es organs competenti entà iniciar, instruir e resòlver es expedients sancionadors an d’aplicar era normativa de procediment sancionador aplicable as encastres de competéncia dera Administracion dera Generalitat, d’acòrd damb es principis de legalitat, competéncia e retroactivitat, tipicitat, responsabilitat, proporcionalitat, prescripcion e proïbicion de dobla sancion.
2. S’er organ competent, pendent era fasa d’instruccion, considère qu’era potestat sancionadora damb relacion ara supausada conducta infractora correspon a ua auta administracion publica, a de meter aguest hèt en sòn coneishement e li a de traméter er expedient corresponent.
Article 34. Infraccions
1. Es infraccions pòden èster lhèus, grèus o fòrça grèus d’acòrd damb aquerò qu’establís aguesta lei, tostemp que non siguen constitutives de fauta o delicte.
2. Es infraccions non pòden èster objècte de sancion sense instruccion preliminara der expedient pertinent, d’acòrd damb eth procediment administratiu.
3. Son infraccions lhèus: 
a) Hèr a servir expressions vexatòries, per quaussevolh miei, qu’inciten a exercir era violéncia contra es persones o es sues famílies, per causa dera orientacion sexuau, era identitat de genre o era expression de genre, d’ua manèra intencionada.
b) Eméter intencionadament expressions vexatòries qu’inciten ara violéncia, e agen connotacions omofobiques, bifobiques o transfobiques en mieis de comunicacion, en discorsi o en intervencions publiques.
c) Portar a tèrme actes que compòrten isolament, refús o mesprètz public, notòri e explicit de persones per causa dera orientacion sexuau, era identitat de genre o era expression de genre.
4. Son infraccions grèus: 
a) Hèr a servir expressions vexatòries qu’inciten a exercir era violéncia contra es persones o es sues famílies, per causa dera orientacion sexuau, era identitat de genre o era expression de genre, d’ua manèra intencionada e reiterada.
b) Mauméter o destrusir objèctes o propietats de persones o des sues famílies per causa dera orientacion sexuau, era identitat de genre o era expression de genre, tostemp qu’aguestes accions non constituïsquen delicte o fauta de caractèr penau.
c) Empedir a ua persona, d’ua manèra intencionada, era realizacion d’un tramit o er accès a un servici public o establiment dubèrt ath public per causa dera orientacion sexuau, era identitat de genre o era expression de genre d’aguesta persona.
d) Eméter intencionadament e reiteradament expressions vexatòries qu’inciten ara violéncia e agen connotacions omofobiques, bifobiques o transfobiques enes mieis de comunicacion, en discorsi o en intervencions publiques.
5. Son infraccions fòrça grèus: 
a) Er assetjament o eth comportament agressiu cap a persones o es sues famílies per causa dera orientacion sexuau, era identitat de genre o era expression de genre.
b) Convocar espectacles publics o activitats recreatives qu’agen coma objècte era incitacion ar òdi, ara violéncia o ara discriminacion des persones LGBTI.
6. Era discriminacion multiple e era victimizacion segondària incrementen d’un grad, respècte a cada ua des causes que i concorren, eth tipe d’infraccion establit per aguesta lei.
Article 35. Sancions
1. Es infraccions lhèus se sancionen damb ua multa d’ua quantitat equivalenta ar impòrt mensuau der indicador de renda de suficiéncia de Catalonha, corresponent a un periòde d’entre sèt dies e tres mesi. Se non i a reiteracion, er organ competent tà imposar era sancion pòt remplaçar aguesta sancion per un avertiment escrit.
2. Pera comission d’infraccions grèus se pòt imposar ua des sancions següentes, o mès d’ua: 
a) Multa per ua quantitat equivalenta ar impòrt der indicador de renda de suficiéncia de Catalonha corresponent a un periòde d’entre tres mesi e un dia e sèt mesi.
b) Proïbicion de recéber ajudes o subvencions publiques per un periòde d’un an, coma maximom.
c) Proïbicion de contractar damb era Administracion dera Generalitat, es sòns organismes autonòms e es sues entitats publiques per un periòde d’un an, coma maximom.
3. Pera comission d’infraccions fòrça grèus se pòt imposar ua des sancions següentes, o mès d’ua: 
a) Multa per ua quantitat equivalenta ar impòrt de renda de suficiéncia de Catalonha corresponent a un periòde d’entre sèt mesi e un dia e dètz mesi.
b) Proïbicion de recéber ajudes o subvencions per un periòde de dus ans, coma maximom. En cas de reincidéncia o reiteracion, era proïbicion pòt èster per un maximom de cinc ans.
c) Proïbicion de contractar damb era Administracion dera Generalitat, es sòns organismes autonòms e es sues entitats publiques per un periòde d’entre un an e un dia e tres ans.
4. Entà concretar es sancions que sigue procedent d’imposar e, s’escatz, entà graduar era quantitat des multes e era durada des sancions temporaus, es autoritats competentes an de mantier era proporcion adequada entre era gravetat deth hèt constitutiu dera infraccion e era sancion, o es sancions, aplicades ara lesion ocasionada, ath nombre de persones afectades, ara entitat deth dret afectat e ara naturalesa deth déuer afectat segontes era legislacion vigenta. S’an de considerar especiaument es critèris següenti:
a) Eth grad de culpabilitat e era intencionalitat der infractor.
b) Es prejudicis fisics, moraus e materiaus causadi a persones o bens e era situacion de risc creada o mantenguda.
c) Era reincidéncia o era reiteracion.
d) Era discriminacion multipla e era victimizacion segondària.
e) Era transcendéncia economica e sociau dera infraccion.
f) Er incompliment reiterat des avertiments o recomanacions prealables dera Inspeccion de Servicis Sociaus.
g) Eth caractèr permanent o transitòri dera situacion de risc creada pera infraccion.
h) Eth compliment per iniciativa pròpia des normes infringides, en quaussevolh moment deth procediment administratiu sancionador, s’encara non s’a dictat ua resolucion.
5. Er objectiu dera sancion a d’èster era prevencion, era dissuasion, era reparacion e era correccion des prejudicis qu’age causat o pogue causar era discriminacion.
Article 36. Responsables
1. Son responsables des infraccions tipificades per aguesta lei es persones fisiques o juridiques, publiques o privades, que, per accion o omission, incorrissen enes supausats d’infraccion establidi per aguest capítol.
2. Era responsabilitat ei solidària quan i age diuèrsi responsables e non sigue possible determinar eth grad de participacion de cada un ena comission dera infraccion.
Article 37. Prescripcion
1. Es infraccions tipificades de lhèus per aguesta lei prescriuen ath cap de sies mesi; es tipificades de grèus, ath cap de dotze mesi; e es tipificades de molt grèus, ath cap de dètz-e-ueit mesi.
2. Es sancions imposades ara empara d’aguesta lei prescriuen ath cap de tres mesi se son lhèus, ath cap de sies mesi se son grèus e ath cap de dotze mesi se son fòrça grèus.
Article 38. Competéncia 
1. Era competéncia entà incoar es expedients administratius deth regim sancionador d’aguesta lei e era imposicion des sancions correspon ara persona titulara dera secretaria generau deth departament competent en matèria de non-discriminacion des persones LGBTI.
2. Eth Sindic de Grèuges pòt instar ar organ competent tà imposar sancions a incoar es expedients per incompliment d’aguesta lei per causa d’accion o omission des administracions publiques.
Article 39. Garantia estadistica
1. Era obtencion de dades estadistiques oficiaus entara elaboracion de politiques publiques antidiscriminatòries en encastre LGBTI s’a d’amiar a tèrme en marc dera legislacion catalana en matèria estadistica, especiaument per çò que hè ara regulacion deth secret estadistic, enes tèrmes establidi pera normativa catalana d’estadistica vigenta, era normativa vigenta en matèria de proteccion de dades de caractèr personau e era rèsta de normativa aplicabla.
2. Er organ responsable de coordinar es politiques LGBTI a d’elaborar e encargar, e publicar periodicament, estadistiques e estudis qualitatius relatius especiaument a:
a) Agressions e discriminacions contra persones LGBTI.
b) Denóncies presentades en vertut d’aguesta lei e denóncies penaus presentades per delictes en encastre dera discriminacion o dera violéncia contra persones LGBTI.
c) Resolucions administratives e senténcies judiciaus, e eth sentit d’aguestes, relacionades damb er objècte d’aguesta lei, en particular es que pòden provar era existéncia de discriminacions indirèctes e ajudar a elaborar mesures entà politiques publiques antidiscriminatòries.
3. Er organ responsable de coordinar es politiques LGBTI pòt proposar er establiment d’acòrds e convènis damb d’autes administracions e institucions publiques e organizacions entà dar compliment ar apartat 2.
Disposicions addicionaUs
Prumèra. Coordinacion interdepartamentau
1. Eth Govèrn a de garantir mecanismes de coordinacion entre es departaments dera Generalitat competenti per rason dera matèria tà qu’amien a tèrme es politiques publiques e apliquen es principis establidi per aguesta lei.
2. Entà adequar es actuacions d’inspeccion administrativa as principis e as politiques publiques a qué hè referéncia er apartat 1, es organs competents de cada departament per rason dera matèria an d’iniciar un estudi deth conjunt d’esturments entara elaboracion d’un plan de formacion intèrna adreçat ath personau foncionari qu’age de portar a tèrme aguesta activitat.
Dusau. Impacte sociau dera Lei
En tèrme de dus ans a compdar dera entrada en vigor d’aguesta lei, er organ que coordine es politiques LGBTI des diuèrsi departaments dera Generalitat a d’avalorar er impacte sociau d’aguesta lei e hèr publica aguesta avaloracion.
Tresau. Cooperacion e collaboracion entre institucions
1. Eth Sindic de Grèuges, d’acòrd damb es atribucions que li assignen er Estatut d’autonomia e era Lei 24/2009, deth 23 de deseme, exercís es foncions relatives ara defensa de drets e libertats en matèria de non-discriminacion des persones LGBTI que poguen auer estat vulnerats pera actuacion d’institucions, autant publiques coma privades.
2. Eth Govèrn a de cooperar, en encastre dera non-discriminacion des persones LGBTI, damb es organismes e organs competenti ena defensa de drets e libertats, aufrir-les tota era informacion de qué dispause e dar-les eth supòrt de besonh enes sues actuacions.
3. Eth Govèrn a de proposar un convèni de collaboracion ara autoritat judiciau, ath Ministèri Fiscau e ath Sindic de Grèuges en tèrme de sies mesi a compdar dera creacion der organ coordinador des politiques LGBTI a qué hè referéncia er article 8.
Quatau. Aprobacion d’ua lei entara non-discriminacion
1. Eth Govèrn, en tèrme de ueit mesi a compdar dera data de publicacion d’aguesta lei, a de traméter ath Parlament un projècte de lei entara non-discriminacion.
2. Era lei entara non-discriminacion a de regular, des d’ua perspectiva integrau e transversau, mesures adreçades a previer, eliminar e corregir es diuèrses formes de discriminacion en sector public e privat, d’acòrd damb es competéncies qu’era Generalitat a reconeishudes, e a d’establir un regim sancionador que contengue era tipificacion, era classificacion e es critèris de graduacion des infraccions relacionades damb es diuèrses formes de discriminacion.
3. Era armonizacion deth regim sancionador dera lei entara non-discriminacion e eth dera lei presenta s’a de hèr de manèra que demore garantit, en tot cas, eth nivèu de proteccion des persones LGBTI.
4. En cas qu’era lei entara non-discriminacion cree un organ entà garantir, melhorar e promòir eth dret des persones a non èster objècte de discriminacion, aguest organ pòt assumir es politiques d’atencion, informacion, assessorament e avaloracion e era potestat sancionadora qu’establís era lei presenta. Era assompcion d’aguestes competéncies per part deth nomentat organ a de garantir, coma minim, eth nivèu de proteccion e d’actuacion enfront dera descriminacion per rason d’orientacion sexuau, identitat de genre o expression de genre qu’assegure era lei presenta.
Disposicions transitòries
Prumèra. Vigéncia deth Decrèt 141/2007
Eth Conselh Nacionau de Lesbianes, Gais, Bisexuaus, Transgenres e Intersexuaus remplace a toti es efèctes ath Conselh Nacionau de Lesbianes, Gais e Òmes e Hemnes Bisexuaus e Transsexuaus creat peth Decrèt 141/2007, deth 26 de junh. En tant que non entre en vigor un nau reglament, eth nomentat decrèt manten era sua vigéncia en tot çò que non contradigue aguesta lei.
Dusau. Procediment sancionador 
En tant que non s’apròve un decrèt que regule eth procediment sancionador en matèria antidiscriminatòria, continue estant aplicable eth procediment establit peth Decrèt 278/1993, deth 9 de noveme, sus eth procediment sancionador d’aplicacion enes encastres de competéncia dera Generalitat.
Disposicions finaUs
Prumèra. Tèrme entath desplegament reglamentari 
Eth Govèrn, en encastre des sues competéncies, a de dictar en tèrme d’un an a compdar dera aprobacion d’aguesta lei es disposicions reglamentàries que siguen de besonh entà aplicar-la e desplegar-la.
Dusau. Entrada en vigor e afectacions pressupostàries
1. Aguesta lei entre en vigor londeman d’auer estat publicada en Diari Oficial de la Generalitat de Catalunya.
2. Es precèptes eth compliment des quaus exigís era realizacion de despena damb cargue as pressupòsti dera Generalitat an efèctes a compdar dera entrada en vigor dera lei des pressupòsti corresponenti ar exercici pressupostari immediatament posterior ara entrada en vigor dera lei presenta.»
Palau del Parlament, 18 de novembre de 2014
El secretari primer	La presidenta
Pere Navarro i Morera	Núria de Gispert i Català

